
Fuq rakkomandazzjoni tal-awtoritajiet tas-saħħa, b’seħħ mit-Tlieta bil-lejl (f’nofs-il lejl) se jingħaqlu l-ħwienet
tax-xorb, ir-ristoranti (eskluż servizzi ta’ deliveries u takeaways), gyms, każini, swali tat-tombla u postijiet simili.
Il-miżuri ġodda huma parti mill-pjan biex il-firxa tal-Covid-19 tkun ikkontrollata. Il-pjan huwa li ma jkunx hawn
mewġa ta’ pazjenti f’daqqa imma li l-każijiet jitwessaw fuq perjodu iktar mifrux.

Sar appell biex dawk ir-residenti Maltin li għadhom barra l-pajjiż jiġu lura malajr kemm jista’ jkun. L-appell
jgħodd ukoll għal dawk il-barranin li jinsabu Malta biex jirritornaw lejn pajjiżhom. L-awtoritajiet tas-saħħa
għadhom mhux qed jaraw xenarju estrem fejn jissejjaħ lockdown totali fil-pajjiż  li żgur ikun perjodu ta’ numru
ta’ xhur li jħalli konsegwenzi kbar. Għalhekk il-miżuri li qed jittieħdu huma mmirati biex din il-buttuna l-ħamra
ma tingħafasx,għalinqas mhux għalissa. 

Il-multa għal kull min jinqabad jikser il-kwarantina obbligatorja se tiżdied minn 1,000 ewro għal 3,000 ewro.
Il-multa tingħata kull darba li persuna tinqabad tikser il-kwarantina. B’kollox mindu bdew ir-rondi nqabdu 5 persuni
jiksru l-kwarantina obbligatorja. Il-pulizija s’issa għamlet 402 spezzjoni, 115 minnhom fl-aħħar 24 siegħa. Ħadd
m’għandu jkun egoista lejn ħaddieħor f’dawn iċ-ċirkustanzi. Kulħadd għandu jkun responsabbli u kulħadd għandu
jikkopera f’dak kollu li jintalab minnu. 

ŻIEDA FIL-MULTI

Fl-aħħar siegħat kien hemm 9 każijiet ġodda ta’ Covid-19. Minnhom kien hemm 6 każijiet fejn il-virus kien
impurtat u 3 każijiet oħra fejn kien hemm trasmissjoni lokali.  It-total ta’ każijiet ta’ Covid-19 huwa ta’ 30.
Żewġ persuni fiequ minn dan il-virus. Filwaqt li baqa’ 28 każ attiv.  Il-pazjenti kollha huma stabbli u
f’kundizzjoni ta’ saħħa tajba tant li setgħu jintbagħtu d-dar biex jagħmlu kwarantina obbligatorja, iżda
minflok qed jinżammu f’iżolament f’faċilitajiet tas-saħħa.

KAŻIJIET ĠODDA – IMMA MRAŻŻNA 

KAŻIJIET IMPURTATI

Il-każijiet impurtati huma ta’ Maltija ta’ 56 sena li ġiet mill-Ingilterra; student Spanjol ta’ 15-il sena li kien
sejjer lura lejn pajjiżu; Taljana ta’ 49 sena li kellha żewġha msiefer iżda li qagħad f’darhom fi kwarantina
meta ġie lura Malta; u Ingliż ta’ 32 sena residenti Malta li ġie mill-Ingilterra u li wkoll għamel kwarantina
volontarja kif ġie lura Malta. Hemm ukoll Malti ta’ 19-il sena (li ġie minn Dublin) u ieħor ta’ 34 sena li kienu
qed jiġu segwiti mill-awtoritajiet tas-saħħa billi kienu f’kuntatt ma’ persuni li rriżultaw pożittivi
għall-coronavirus. L-awtoritajiet tas-saħħa qalu li l-contact tracing ta’ persuni li setgħu kienu f’kuntatt ma’
persuni bil-Covid-19 qed iħalli l-frott.

KAŻIJIET TA’ TRAŻMISSJONI LOKALI

Tnejn mill-każijiet jinvolvu healthcare workers li kienu diġà qegħdin fi kwarantina wara li kellhom kuntatt ma’
healthcare worker ieħor li kien barra mill-pajjiż u eventwalment irriżulta pożittiv għall-Covid-19. Iż-żewġ healthcare
workers, raġel u mara, ftit li xejn kellhom kuntatt ma’ pazjenti. It-tielet każ jinvolvi wkoll healthcare worker. Mhux ċar
jekk laqqtitx il-virus mis-sieħeb Taljan tagħha (li wkoll kien imsiefer) inkella minn kollega tagħha li ġie konfermat li
kellu l-Covid-19. Wieħed mill-pazjenti huwa minn Għawdex iżda l-virus ġie trasmess f’Malta. Huwa rritorna Malta
u jinsab f’iżolament.



HELPLINES

25981000 – Għal dawk li għandhom domandi dwar is-settur edukattiv u l-impatt
tal-Coronavirus.

21692447– Għal lukandiera u turisti li għandhom domandi dwar il-miżuri mħabbra.

25903030 – Għall-anzjani mingħajr sapport li għandhom bżonn mediċini, ikliet lesti
jew prodotti tal-ikel (frott u ħaxix) 

+356 21411 411 – Għall-persuni fi kwarantina mandatorja li għandhom bżonn provvista
ta’ ikel u mediċini.

+356 2204 2200 – Għar-residenti Maltin li nqabdu f’wieħed mill-pajjiżi ta’ riskju
għoli u jridu jiġu lura Malta;

111 – Għall-persuni li jħossu sintomi tal-COVID-19 jew jixtieq iktar informazzjoni;

